
Graziadioisaiaascoli «I soi nassût a Guriza di gjenitôrs israelits, i soi fî dal Friûl e mi glori di chest». Cun chestis peraulis Graziadio Isaia Ascoli al ricuardave 

plen di braùre la sô riunde. Te citât li che al vignì al mont ai 16 di Lui dal 1829 a jerin di cjase il furlan, il sloven, il talian e il todesc: cheste situazion culturâl e je la fonde dal 

so interès pes lenghis, che lu sburtà a aprofondî la lenghistiche indoeuropeane e la dialetologjie romanze, intal agâr segnât dai studiôs dal mont todesc. Propit sun chescj 

argoments al scrivè un dai siei contribûts plui impuartants, i Saggi ladini, publicâts dal 1873 tal prin numar de riviste sientifiche che al veve fondât, l’«Archivio glottologico 

italiano», li che al ricognosseve une afinitât jenfri romanç, ladin dolomitic e furlan, e al descriveve la specificitât de nestre lenghe. Dal 1860 al insegnà “Storia comparata delle 

lingue classiche e neolatine” te Regia Accademia scientifico-letteraria di Milan. Om rigorôs e une vore passionât pes cuistions de vite publiche dal gnûf stât talian, dal 1889 

al fo nomenât senatôr. Al murì a Milan ai 21 di Zenâr dal 1907. UGoPellis «Ugnidun tal çhamp al ara e ’l samena ’l so forment. / Ugnidun ta vita al ara e ’l sesola ’l so 

torment». E Ugo Pellis, l’autôr di cheste “vilote”, al è stât un om pardabon tormentât. Nassût a Flumisel, tal Friûl Imperiâl, ai 9 di Otubar dal 1882, al podè studià a Innsbruck e 

a Viene cui plui grancj romaniscj e filolics, cun dut che dentri vie al clucive ideis iredentistichis e al sopuartave malamentri la sotanance de Austrie. Si laureà cuntune tesi sul 

furlan orientâl o “sonziac”, e par cualchi an al insegnà lenghe e leterature todescje, ma in curt il so pinsîr plui grant al è stât chel di puartâ indenant, par cont de Filologjiche 

e de Universitât di Turin, il progjet dal Atlante linguistico italiano: lant ator pai lûcs plui dispierdûts de Italie, al rivà a compilâ 727 inchiestis, un milion e mieç di schedis, 

compagnadis di passe siet mil fotografiis, document straordenari di une Italie che no esist plui. Fondadôr de Filologjiche, che lu à vût sicu president dal 1921 al 1923, al è stât 

ancje poete e prosatôr une vore fin te sô varietât di furlan. Al murì a Gurize ai 17 di Lui dal 1943 e al fo sepulît a Aquilee. artUrozardini «Se tu vens ca su ta cretis 

/ la che lôr mi an soterât...»: cui sa se Arturo Zardini, biel che al componeve Stelutis alpinis tune ostarie di Florence, li che al jere sfolât biel che la vuere e sdrumave ancje i 

siei paîs, al imagjinave che une dì chel cjant lu varessin cjantât in tancj di lôr, e no nome i furlans emigrâts par ogni cjanton dal mont, ma ancje i forescj? Zardini al jere nassût 

a Pontebe ai 9 di Novembar dal 1869. Al veve scomençât a studiâ musiche cul diretôr de bande dal paîs, e dal 1888 al jere jentrât tal esercit, li che al puartà indenant cheste 

passion cuntune formazion plui regolâr. Cuant che lu congjedarin, dal 1902, al cjatà lavôr in comun tal so paîs e al deventà mestri de bande. In chei agns al scomençà a dâ 

dongje un grop corâl, a puartâlu ator pal Friûl par fâ nassi altris esperiencis sun chel stamp, e a componi musiche su tescj furlans siei o di scritôrs come Pieri Çorut, Bindo 

Chiurlo, Emilio Nardini, Anute Fabris. Al è so ancje Il ciant de Filologiche. Pe sô ativitât musicâl, cetant meritorie, dal 1922 al fo nomenât cavalîr de corone d’Italie. Al murì ai 

4 di Zenâr dal 1923. Piersilverioleicht «Fâsi onòr, par l’amòr de nestre benedete tiare Furlane, par l’amòr de nestre Italie!». Si sierave cun cheste esortazion, 

sul prin numar di «Ce fastu?» dal 1926, il salût di Pier Silverio Leicht, elet gnûf president de Filologjiche. Nassût a Vignesie ai 25 di Jugn dal 1874, si laureà in Leç a Padue dal 

1896. Al fo diretôr de Biblioteche e dal Museu civic di Udin fintremai al 1903, cuant che al jentrà te universitât, scomençant une lungje cariere di insegnament che lu puartà a 

Camerino, Siene, Cagliari, Modene, Bologne e Rome. E fo intense ancje la sô ativitât politiche sicu deputât, senatôr e sotsegretari, di orientament monarchic e liberâl-nazionâl. 

Se il so valôr di inteletuâl al fo simpri preseât ancje a nivel internazionâl, in Friûl al merete ricuardât no dome pe fondazion de “Società friulana di Storia patria” e pe presidence 

de Filologjiche (dal 1925 al 1945), ma soredut pai studis di storie e culture furlane: in gracie des sôs ricercjis di storie dal dirit, di storie agrarie e dal feudalisim, i documents 

furlans de Ete di mieç a forin simpri plui studiâts ancje de storiografie taliane. Al murì a Rome ai 3 di Fevrâr dal 1956. MicheleGortani «Il biel murî di cui ch’al lassa 

lûs»: cun chestis peraulis Novella Cantarutti e fevelave dal ultin viaç di Michele Gortani, muart ai 24 di Zenâr dal 1966 a Tumieç, li che trê agns prin al veve fondât il Museu 

che cumò al puarte il so non. Al jere nassût in Spagne, a Lugo, ai 21 di Zenâr dal 1883, e al veve cjapade la lauree in Siencis naturâls a Bologne. Al scomençà un grum adore a 

meti dongje une produzion sientifiche di passe tresinte titui di gjeologjie, speleologjie, botaniche, paleontologjie, etnografie. Biel che la cariere universitarie lu puartà in tantis 

citâts, fintremai che dal 1924 al deventà professôr ordenari a Bologne, la sô ativitât politiche lu impegnà sicu deputât (dal 1913 al 1919), pari costituent e senatôr te prime 

legjislature. In gracie sô la Costituzion e proviôt normis di pueste pe mont e pal artesanât. Al fo president de Filologjiche dal 1945 al 1948. Se za tal timp de prime vuere al veve 

lavorât dì e gnot a pro dai cjargnei dispierdûts in profugance ator pe Italie, passade la seconde e cressè ancjemò di plui la sô opare sociâl pe Cjargne e pe sô int: al meteve in 

vore cussì il so ideâl di partecipazion dal om di sience a la vite de societât. tizianotessitori  «O’ sarìn “popul” se o’ sarìn unîz. Al sarà Friûl se o’ varìn un sol cûr». 

Forsit nome chestis peraulis a rivin a dî in struc la vite e il pinsîr di Tiziano Tessitori, un dai paris de nestre regjon, president de Filologjiche dal 1954 al 1963. Nassût a Sedean 

ai 13 di Zenâr dal 1895, al studià in seminari e po si laureà in Leç a Urbin. Passade la prime vuere, si impegnà tal Partît Popolâr, cirint di lâur incuintri massime ai contadins e 

a la int plui puare, ma tai agns dal fassisim al podè puartà indenant nome il so lavôr di avocat penalist. Om di fede profonde e vive, ancje tai moments plui dûrs de ditature 

al cirì di promovi un pinsîr libar e dinamic, massime te Azion Catoliche e te Scuele catoliche di culture. La sô figure di om politic e deventà centrâl tal doman de Liberazion: 

tal Lui dal 1945 al fondà l’Associazion pe autonomie furlane, e sicu pari costituent al rivà a otignî la istituzion de regjon autonome Friûl - Vignesie Julie, che nome dal 1963 

e podè vê il so statût speciâl. Al murì a Udin ai 19 di Avrîl dal 1973, daspò di jessi stât senatôr in cinc legjislaturis, sotsegretari al Tesaur e ministri de riforme burocratiche.

GiUsePPeMarchetti «’O ài mandade a spas l’anime mê / tune incone di len dal Quatricent...». Jenfri dutis lis passions che pre Josef Marchet al à vût inte 

sô vite, chê pe art furlane e je di sigûr chê che i à cjapât di plui il cûr e l’anime. Ma la sô e je stade une vite intense e plene di amôr pe bielece: nassût a Glemone ai 23 

di Lui dal 1902, al studià tal seminari diocesan e al deventà predi dal 1925, a Milan si laureà in Teologjie e in Letaris, cuntune tesi sul furlan dai codiçs dal Tresinte. Tancj 

dai siei studis a scomençarin a comparî tes rivistis de Filologjiche, che i publicà ancje i Lineamenti di grammatica friulana, biel che su la «Patrie dal Friûl», il sfuei mensîl 

fondât dal 1946 cun Felix Marchi, al puartà indenant la sô bataie pe autonomie furlane. Te sô ativitât di insegnant tes scuelis superiôrs di Tumieç e di Udin, e massime 

tal istitût “Caterina Percoto”, al fo par tancj zovins un mestri di libertât, di passion civîl e di amôr pal Friûl. Te sô vieste di predi, al cjalà al mont cun simpatie, cence 

prejudizis, tal agâr di un servizi culturâl che al dave sostentament a l’anime e a la ment. Pre Marchet al murì a Udin ai 8 di Mai dal 1966. GUGlielMoPelizzo 
«Une societât che no domande nissun passepuart pulitic, ch’e ten viarte le puarte par duc’ e che di duc’ e à bisugne, massimamentri dai zovins»: cheste e jere la vision che 

Guglielmo Pelizzo al veve de Filologjiche, che lu à vût sicu president dal 1963 al 1974. Al jere nassût ai 25 di Avrîl dal 1904 tune famee numerose di Faedis. Al studià Leç a Padue 

e al implantà il so studi di avocat a Cividât. Biel che di zovin si jere impegnât te “Clape universitarie catoliche furlane”, passade la seconde vuere al fo conseîr, vicesindic e po 

sindic di Cividât. Ma dal 1953 la sô strade politiche lu puartà a Rome, li che al fo senatôr par cinc legjislaturis e sotsegretari de Difese. Al lavorà cence polse a pro dal Friûl e 

de Sclavanie, fasint interessâ il mont politic a lis dificoltâts des tieris di confin. In gracie de sô esperience di om public la Filologjiche e à podût cressi e deventâ il prin istitût 

culturâl dal Friûl, incjasâsi tal Palaç Mantica di Udin e vê une sede ancje a Gurize, rinovâ il statût e inmaneâ iniziativis simpri plui impuartantis sul plan sientific. Al murì a Udin ai 

6 di Otubar dal 1974. renatoaPPi «Oh, suoi ben iò / chel fantassùt descòls / ch’ al ziva in grava / a fâ penàcius!». Chel fantassùt al è Renato Appi, nassût a Cordenons 

ai 15 di Avrîl dal 1923. Al à scomençât a scrivi teatri, prin par talian e po te sô varietât di furlan, a pene tornât de presonie in Gjermanie, dal 1943 al 1944. La sô bisugne di 

scrivi e jere profonde: tai agns Cincuante e Sessante i siei lavôrs, simpri impegnâts e inlidrisâts te sô interioritât, a àn vinçût diviers premis de Filologjiche. Ancje lis sôs prosis 

e poesiis, tantis voltis sentimentâls, di bot espressionistichis, a prestin la vôs al dolôr dal om, ancje se cualchi volte al somee che a saltin fûr de sensibilitât di un frut. Appi al 

doprave un furlan estrôs e svariât, plen di mûts di dî, che al fâs capî ancje lis sôs competencis te culture popolâr: al à colaborât al Atlant linguistic furlan, dadis dongje lis zontis 

al Nuovo Pirona par Budoie e pe Val Celine, tiradis sù lis contis de int dai paîs di là de aghe, e si è interessât ancje di pietât popolâr, judât in dut chest de femine, la mestre 

Elvia Moro. Par tancj agns vicepresident de Filologjiche pal Friûl di là dal Tiliment, al è muart a Pordenon ai 30 di Otubar dal 1991. andreinanicolosociceri 
«Une persone gentîl cun ducj, simpri gjenerose cui studiôs de civiltât furlane, gjeniâl tal viodi leams fra diviarsis culturis, amie di Pasolini e di tancj âtris omps di culture 

par di cà e par di là des Alps». Chest ricuart di Andreina Ciceri al comparì su «Sot la nape», la riviste de Filologjiche che par agns e veve gjoldût de sô colaborazion, simpri 

atente e precise, in tancj articui e recensions, e ancje de sô direzion. Fie de scritore Maria Forte e di Prosdocimo Nicoloso, e jere nassude a Buie ai 11 di Dicembar dal 1920. 

Laureade in Letaris a Padue, e insegnà tes mediis e tes superiôrs a Udin. Cul so om Luigi Ciceri e jere a stâ a Tresesin, tune cjase li che tal timp a meterin dongje une colezion 

une vore significative di oparis d’art, manuscrits, libris e materiâi etnografics: a jerin il riflès di une vite di lavôr di ricercjis puntuâls e documentadis su lis tradizions popolârs, 

l’etnografie, la leterature, l’art, e di tancj studis puartâts indenant simpri tal grim de Filologjiche (la golaine di “Racconti popolari friulani” le à screade jê). E je mancjade a 

Udin ai 24 di Mai dal 2000. ManlioMichelUtti «Un fantat di stîl classic inglês», lu piturà Lelo Cjanton. Manlio Michelutti al nassè a Vît, te Val Arzin, ai 12 di Mai 

dal 1933, ma al à vivût dibot simpri a Udin, li che al à insegnât Letaris tes scuelis superiôrs, lavorant ancje pal Proveditorât e pe Universitât. Om di grande sensibilitât pe culture 

umanistiche e espert di lenghe e di tradizions popolârs, viers il 1980 al scomençà a colaborâ ancje cu la Filologjiche, prin pe preparazion de mostre de civiltât furlane a Vile 

Manin, e po fasint di segretari, di vicepresident pal Friûl di Mieç e di president (dal 1994 al 2001). Il so lavôr pe Filologjiche, puartât indenant simpri cun biel trat, disponibilitât e 

esperience, al è stât fondamentâl par rinovâ la Societât e par vierzile no nome a chês altris istituzions culturâls furlanis, ma ancje a la zoventût e a l’Europe. Al è stât redatôr di 

«Sot la nape» e diretôr dal «Strolic furlan», e par prionte al à dadis dongje cun competence diviersis publicazions di pês. Biel che lui al jere president, pe prime volte il congrès 

de Filologjiche al è stât puartât tal forest (a Klagenfurt, dal 2000). Al è mancjât ai 10 di Fevrâr dal 2001. novellacantarUtti «Peravali’, / segnus di gent tal timp, / 

revòcs di robi’ / sun tuna cjera». Dute la sô vite Novella Cantarutti le à spindude a cirî peraulis: chês des sôs poesiis e des sôs prosis, plenis di lûs, di vite, di umanitât; e chês de int, 

sclapadis su lis pieris des cjasis de Val Midune o masanadis te aghe dal Tiliment. Pari di Mortean, mari di Navarons, la Cantarutti e jere nassude a Spilimberc ai 26 di Avost dal 

1920. I studis la puartarin a Milan e a Rome, biel che il so lavôr di insegnant di Letaris le impegnà la plui part tes scuelis di Udin. Pre Josef Marchet le sburtà a scrivi par furlan – 

e jê no bandonà mai la lenghe di sô mari, ancje se e componè cualchi scrit te koinè; Pasolini le compagnà tai prins pas de sô poesie, vierzintle a dimensions gnovis. Te famee 

de nestre Societât e puartà indenant cun umiltât il so lavôr cidin e perseverant su lis contis e lis liendis di tradizion orâl: cun rispiet profont, finece filologjiche e sensibilitât di 

femine fuarte, tirant dongje un patrimoni monumentâl e preziôs, si è metude al servizi di un mont che al jere daûr a dispierdisi. E murì a Udin ai 20 di Setembar dal 2009.

